
ՀՒՄՆԱԽՆԴԻՐ

Քնարիկ Առաքելյան

Անձի զոհայնությունն ու զոհայնացումը տարբեր ոլորտների` քրեա
բանություն, սոցիոլոգիա, հոգեբանություն, իրավագիտություն և այլ 
գիտակարգերի հետաքրքրության և ուսումնասիրման առարկան են: 
Վերջիններիս հանդեպ հետաքրքրությունն առավել մեծացել է Երկրորդ 
համաշխարհային պատերազմի տարիներին, երբ տեղի էր ունենում մարդ
կանց զանգվածային զոհայնացում: Հենց այդ ժամանակահատվածում էլ 
ծնվեց մի նոր գիտական ճյուղ, որը կոչվում է զոհաբանություն:

Զոհաբանությունը գիտություն է զոհի մասին (լատիներեն victima-զոհ և 
հունարեն logos-ուսմունք, գիտություն): Որպես այդպիսին գիտնականները 
զոհաբանությանը մոտենում են երկու իմաստով` լայն և նեղ: Լայն իմաս
տով զոհաբանություն ասելով հասկանում ենք գիտություն, որն ընդգրկում 
է գիտության սոցիալ-հոգեբանական այն ոլորտը, որն ուսումնասիրում է 
ոչ բարենպաստ սոցիալացում ապրած կամ ոչ բարենպաստ սոցիալական 
պայմաններում գտնվող զոհերին: Այսպիսով, զոհաբանությունը համա
կարգային գիտություն է մարդկանց մասին, որոնք գտնվում են ճգնաժա
մային իրավիճակում` հանցագործությունների զոհեր, բնական աղետների, 
վթարների, տարբեր բռնությունների և այլ տիպի զոհեր, ինչպես նաև ոլորտ 
է, որն առաջարկում է որոշակի միջոցներ նման երևույթները կանխարգե
լելու համար: Իսկ նեղ իմաստով զոհաբանությունը քրեաբանության ճյուղ 
է, որն ուսումնասիրում է զոհի սոցիալական, հոգեբանական, բարոյական 
և մի շարք այլ բնութագրիչներ` հանցավոր վարքում զոհի ունեցած դերը, 
որը նախորդել կամ ընթացել է նման վարքի հետ, այն հարաբերություն
ները, որոնք առկա են զոհի և հանցագործի միջև [1, 2, 10, 13]:

Տարբեր ժամանակաշրջաններում տարբեր գիտնականներ յուրովի են 
մոտեցել անձի զոհայնություն և զոհայնացում հասկացություններին և տվել են 
ինքնատիպ սահմանումներ: Անձի զոհայնության ուսումնասիրություններին 
առավելապես անդրադարձել են խորհրդային քրեաբաններն ու իրավաբանա
կան հոգեբանները, իսկ զոհայնացումը՝ որպես գործընթաց և արդյունք, առա
վել ուսումնասիրվել է արևմտյան հեղինակների կողմից: 

Այս աշխատանքում մենք կքննարկենք այն տեսությունները, որոնք 
դիտարկում են անձի զոհայնությունը՝ որպես խոցելիություն, անձի ներ
քին նախադրյալ որոշակի ռիսկային իրավիճակներում զոհ դառնալու: Ընդ 

որում, նման խոցելիությունը, մասնավորապես, պայմանավորված է անձի 
անհատական–հոգեբանական և վարքային առանձնահատկություններով, 
ինչպես նաև սոցիալական, տնտեսական և կառուցվածքային գործոննե
րով: Ստորև ներկայացվող տեսություններում զոհայնությունը դիտարկ
վում է որպես ներքին նախադրյալ, որը, սոցիալական գործոնների ազդե
ցությամբ, հանգեցնում է զոհայնացման:

Անձի զոհայնությունը ներկայացնում է մի շարք օբյեկտիվ պարա
գաներում անձի զոհ դառնալու բարձր հավանականությունը` կախված 
սոցիալական դիրքից կամ մի շարք հոգևոր ու ֆիզիկական առանձնա
հատկություններից: Անհատը ձեռք չի բերում զոհայնություն, հակառակը, 
ուղղակի չի կարող զոհային չլինել, քանի որ հասարակության մասն է, իսկ 
վերջինս զերծ չէ հանցագործություններից և այլ տեսակի զոհածին իրա
վիճակներից: Գերմանացի գիտնական Գ. Շնայդերը նշում է, որ գոյություն 
չունեն բնածին զոհեր կամ բնությունից օժտված զոհեր, բայց մարդու կող
մից ձեռք բերված ֆիզիկական, հոգեբանական, սոցիալական գծերն ու 
հատկանիշները կարող են նրան դարձնել հանցագործության զոհ [5, 13]:

Զոհայնությունը բարդ հասկացողություն է, գրականությունում 
գոյություն ունեն բազմաթիվ հետազոտություններ, որոնք միտված են 
բացատրելու զոհայնության ֆենոմենը, ինչպես նաև տալու երևույթի 
դասակարգումը: 

Լ. Ֆրանկը դիտարկում է զոհային վարքը զոհայնացման կատեգո
րիայի տեսանկյունից և ընդգծում այն միտքը, որ զոհայնությունը հանդես է 
գալիս երկու հիմնական ձևերով` պոտենցիալ զոհայնության և իրականաց
ված զոհայնության: Ըստ Լ. Ֆրանկի սահմանման` զոհայնությունն անձի 
իրական կամ պոտենցիալ ընդունակությունն է սոցիալ–վտանգավոր իրա
վիճակներում անհատապես կամ խմբակային զոհ դառնալու: Համաձայն 
Ֆրանկի մոտեցման, զոհայնությունը պայմանավորված է անձի անհատա
կան, վարքային որակների համադրությամբ, որոնք էլ, իրենց հերթին, որո
շակի պայմաններում, փոխգործակցում են արտաքին գործոնների հետ և 
հանգեցնում այն բանին, որ անձը դառնում է զոհ [10, 11]:

Վ. Պոլուբինսկին գտնում է, որ անձի զոհայնության մասին խոսե
լիս պետք չէ ուշադրությունը կենտրոնացնել միայն որոշակի զոհա
ծին պայմաններում անձի զոհ դառնալու ընդունակության հավանակա
նության վրա, հարկավոր է հաշվի առնել նաև վերջինիս անհատական 
և վարքային առանձնահատկությունները, այն սոցիալական կապերը, 
որոնք նա ունի հանցանք կատարող անձի հետ [6]: Հեղինակն առանձ
նացնում է անձի զոհայնության դրսևորման չորս հիմնական տեսակ` 
անհատական, տեսակային, խմբային, մասսայական:  Անհատական 
զոհայնությունը պայմանավորված է անձի սոցիալական, հոգեբանական 

կամ կենսաբանաֆիզիկական առանձնահատկություններով կամ դրանց 
համադրությամբ, որոնք նպաստում են որոշակի հանցածին պայմաննե
րում անձի զոհայնացմանը: Այսինքն՝ հեղինակն անձի զոհայնությունը 
կապում է բացարձակապես անհատի ներքին որակների հետ, իսկ արտա
քին որակներին տալիս է միայն պոտենցիալ զոհայնացման իրականաց
ման դեր: Անահատական զոհայնության ուսումնասիրությունները ցույց 
են տալիս, որ շատ դեպքերում այն ընտրողական է հանդես գալիս, քանի 
որ մարդիկ, ովքեր ունեն տարբեր որակներ ու առանձնահատկություններ, 
որպես կանոն, դառնում են տարբեր հանցածին և զոհածին երևույթների 
զոհ, իսկ մարդիկ, որոնց բնորոշ են նման անհատական, սոցիալական, 
ժողովրդագրական և այլ տեսակի բնութագրիչներ, հակառակը, հաճախ 
դառնում են նմանատիպ հանցանքների զոհ: Ընդ որում, և՛ Լ. Ֆրանկը, և՛ 
Վ. Պոլուբինսկին գտնում են, որ հանցանքի զոհ կարող է դառնալ և այն
պիսի անհատը, որին բնորոշ չէ ոչ մի տեսակի պոտենցիալ զոհայնություն:

Զոհայնության երկրորդ տեսակը, որն առանձնացնում է հեղինակը, տեսա­
կային զոհայնությունն է, երբ որոշակի անձինք, ելնելով իրենց առանձնահատ
կություններից և որոշակի հանգամանքներից, դառնում են զոհ: 

Երրորդ տեսակը խմբային զոհայնությունն է, որը բնորոշ է որոշակի 
խմբերի ներկայացուցիչներին, որոնք ունեն բարդ սոցիալական, ժողովր
դագրական, հոգեբանական, կենսաֆիզիկական առանձնահատկություն
ներ: Օրինակ, կան մասնագիտություններ, որոնք օբյեկտիվորեն բարձ
րացնում են անձի զոհայնացման հավանականությունը: Նման մասնագի
տություններից են ոստիկանի մասնագիտությունը, հսկիչի կամ անվտան
գության աշխատակցի աշխատանքը, գանձապահի աշխատանքը և այլն: 
Նմանատիպ աշխատանքներ կատարող անձինք, ելնելով իրենց մասնագի
տական գործունեության բնույթից, այլ անձանց համեմատ, ավելի հաճախ 
են հայտնվում զոհային իրադրություններում: 

Եվ վերջապես՝ մասսայական զոհայնությունը, որի արդյունքում մար
դիկ, ելնելով իրենց անձնային, սուբյեկտիվ որակներից, հակված են կրելու 
ֆիզիկական, բարոյական, նյութական վնաս: Այն ներառում է վերը թվարկ
ված զոհայնության երեք հիմնական տեսակները:

Հակադիր կարծիքին է հարում հայտնի ռուսաստանցի քրեաբան 
Դ. Ռիվմանը [8]: Համաձայն նրա տեսության՝ գոյություն ունի «նորմալ», 
«միջին» և «պոտենցիալ» զոհայնություն, որը բնորոշ է հասարակության 
բոլոր անդամներին: Ցանկացած անհատ պոտենցիալ զոհային է, քանի 
որ, գտնվելով կյանքի որոշակի պայմաններում, կարող է դառնալ տարբեր 
սոցիալական ոչ բարենպաստ երևույթների, այդ թվում՝ հանցանքի զոհ: 
Ռիվմանի հիմնական պնդումն այն էր, որ անհատը զոհայնությունը ձեռք չի 

բերում, այլ ուղղակի չի կարող չլինել զոհային: Միևնույն ժամանակ, հեղի
նակը նշում է, որ նման որակի հավանական ինքնիրացումը (ռեալիզա
ցիան) մեծապես պայմանավորված է որոշակի պայմանի առկայությամբ: 
Այսպիսով, անձի որակները, որոնք կազմում են զոհային պոտենցիալը, 
հարաբերական են և իրականանում են միայն որպես «մարդ-միջավայր» 
համակարգի տարրտ` անձի ադապտացիոն ռեակցիայի համատեքստում:

Զոհայնություն հասկացությունն այլ կերպ էր ընկալում Վ. Կոնովալովը 
[4]: Նա դիտարկում էր զոհայնությունը որպես բարդ և ոչ միատարր սոցիալ–
հոգեբանական երևույթ: Նա առանձնացնում էր զոհայնության երկու հիմ
նական տեսակ: Զոհայնության առաջին տեսակը կոչվում է անձնային–հո­
գեբանական կամ անձնային զոհայնություն, որը դրսևորվում է որոշակի 
անձի որոշակի անձնային որակներով, այդ թվում նաև որոշ անձանց սուբ
յեկտիվ ընդունակություններով, ելնելով իրենց բնորոշ հոգեբանական 
առանձնահատկություններից՝ դառնալ որոշակի հանցավոր դրսևորում
ների զոհ այն ժամանակ, երբ առկա էր իրական հնարավորություն խուսա
փելու զոհայնացումից: Քանի դեռ չեն ստեղծվել անհրաժեշտ պայմաններ 
անձնային զոհայնության դրսևորման համար, այն մնում է որպես անձ
նային պոտենցիալ: Ընդ որում՝ անձնային զոհայնությունը կազմող անհա
տական առանձնահատկությունները, որոնք պայմանավորում են տար
բեր իրավիճակներում անձի զոհայնացումը, իրենց բովանդակությամբ 
անգամ նույն անհատի պարագայում տարբեր են: Զոհայնության երկրորդ 
տեսակը հեղինակն անվանում է դերային զոհայնություն: Զոհայնության 
այս տեսակը կապված է այն դերերի և այն գործառույթների հետ, որոնք 
անձն իրականացնում է սոցիումում: Ընդ որում, համաձայն Կոնովալովի՝ 
նմամ զոհայնությունը տեղ ունի միայն այն ժամանակ, երբ զոհային վարքի 
հիմքում ընկած են լինում այն դերն ու գործունեությունը, որոնք իրակա
նացնում է անձը: Քանի դեռ սահմանված չէ նման կապ, դերային զոհայ
նությունը համարվում է հնարավոր զոհայնություն:

Զոհայնության նման հասկացման կողմնակիցներից էր Վ.  Ռիբալսկա
յան [9]: Հեղինակը զոհայնությունը դիտարկում է որպես անձի հատուկ հատ
կանիշ, որը վերջին հաշվով պայմանավորում է անձի՝ այս կամ այն զոհային 
իրադրություններում զոհ դառնալու մեծ հավանականությունը: Հեղինակն 
առաջարկում է տարբերել զոհայնության հետևյալ տեսակները̀ զոհայնություն, 
որը հանդիսանում է անձի սոցիալ–հոգեբանական առանձնահատկություն
ների համադրություն, որն էլ, իր հերթին, կապված է անձի սոցիալականաց
ման առանձնահատկությունների հետ; մասնագիտական կամ դերային 
զոհայնություն, որը կապված է անձի դերերի և մասնագիտական գործու
նեությունների հետ; տարիքային զոհայնություն, որը հանդիսանում է անձի 



149

կենսաֆիզիկական հատկանիշ; զոհայնություն-պաթոլոգիա, որն անձի պաթո
լոգիկ վիճակի հետևանք է: Չնայած հեղինակն առանձնացնում է զոհայնության 
այս տեսակները, նա նաև ընդգծում է այն միտքը, որ բոլոր այդ տեսակներն 
իրական կյանքում հաճախ հանդես են գալիս միասին կամ համընկնում են:

Հայտնի ռուս իրավաբան Վ. Վասիլևը զոհայնության ձևավորման 
գործընթացում առավել առաջատար դեր է տալիս անձի այնպիսի կառուց
վածքային միավորներին, ինչպիսին են անձի ուղղվածությունը, կյանքի 
փորձն ու արժեքային կողմնորոշումները, հոգեկան գործընթացների և 
հոգեկան առանձնահատկությունների զարգացման յուրահատկություն
ները, անձի բնավորության գծերը, կենսաբանա-հոգեբանական և անհա
տական տիպաբանական բնութագրիչները [3]:

Զոհայնության մեկ այլ սահմանում է առաջարկել Ա. Ռեպեցկայան [7]: 
Համաձայն նրա սահմանման՝ զոհայնությունն անձի կայուն տիպիկ սոցիա
լական և/կամ հոգեբանական, երբեմն նաև ֆիզիոլոգիական առանձնահատ
կությունների որոշակի համակարգ է, որը, արտաքին միջավայրի գործոնների 
հետ համագործակցության արդյունքում նպաստում է անձի զոհ դառնալուն: 
Ընդ որում՝ այդ առանձնահատկությունները կարող են ենթարկվել շտկման` 
ընդհուպ մինչև վերջիններիս չեզոքացումը: Ա. Ռեպեցկայան առանձնացնում 
է զոհայնացման չորս հիմնական տեսակ: Առաջին տեսակը անձի զոհածին 
դեֆորմացիան է, որը հանդիսանում է անձի սոցիալ–հոգեբանական հատկա
նիշների համադրություն, որոնք կապված են անձի ոչ բարենպաստ սոցիա
լականացման հետ: Հոգեբանական տեսանկյունից այն դրսևորվում է հուզա
կան անկայունությամբ, անվերահսկելիությամբ, աբստրակտ մտածողության 
ընդունակության նվազմամբ, բարձր կոնֆլիկտայնությամբ: Զոհայնության 
երկրորդ տեսակը մասնագիտական, դերային զոհայնությունն է, որը պայ
մանավորում է անձի զոհայնացումը վրջինիս անձնային առանձնահատ
կություններից անկախ` ելնելով այն դերից, որը նա կրում է: Երրորդը 
տարիքային զոհայնությունն է՝ որպես անձի կենսաֆիզիկական հատ
կանիշ: Խոսքն այն մարդկանց մասին է, որոնք ունեն բարձր զոհայնաց
ման հավանականություն, օրինակ, հաշմանդամներ, որոշակի տարի
քային խմբեր, մասնավորապես՝ դեռահասներ և այլն: Վերջին տեսակը, 
որն առանձնացվել է հեղինակի կողմից, զոհայնություն–պաթոլոգիան է: 
Համաձայն այս տեսակի սահմանման, զոհայնությունն անձի պաթոլոգիկ 
վիճակի` հոգեկան հիվանդության, լսողության և տեսողության զգայարան
ների թերարժեքության, այլ ծանր սոմատիկ խանգարումների հետևանք է: 

Անձի զոհայնությունը հասկանալու համար անհրաժեշտ է պարզաբանել 
զոհաբանության ուսումնասիրության առարկա հադիսացող մեկ այլ երևույթ̀  
զոհայնացումը: Զոհայնացումն անձի՝ զոհի վերածվելու գործընթացն  է: 

Սահմանումից բխում է, որ զոհայնացումը, մի կողմից, գործընթաց է զոհ դառ
նալու, մյուս կողմից՝ այն հանդես է գալիս որպես արդյունք: 

Արևմտյան և խորհրդային քրեաբանական, հոգեբանական գրակա
նությունում առկա են զոհայնացման ֆենոմենի բացատրման բազմա
թիվ տեսություններ: Սակայն վերջին ժամանակներս լայն տարածում են 
ստացել այսպես կոչվող «կենսակերպի տեսությունն» ու «ամենօրյա գոր
ծունեության տեսությունը»: Կենսակերպի տեսության կողմնակիցները 
պնդում են, որ անհատի զոհայնացումը պայմանավորված է վերջինիս 
կենսակերպով: Այլ կերպ ասած, տարատեսակ առօրյայի և կենսակերպի 
փոփոխությունները, որոնք տեղի են ունենում անհատի կյանքում, նպաս
տում են, որ անհատն ավելի մեծ հավանականություն ունենա հայտնվե
լու զոհածին իրավիճակներում, զոհածին գործոնների ազդեցության տակ: 
Կիրառելով հոմոգենության սկզբունքը՝ Հինդելանգը պնդում է, որ մար
դիկ առավել հակված են դառնալու զոհ, երբ հարաբերությունների մեջ 
են մտնում այնպիսի անձանց ու խմբավորումների հետ, որոնց բնորոշ 
են բռնությունն ու հանցավոր վարքը: Օրինակ, ըստ հեղինակի, երիտա
սարդ մարդիկ առավել հակված են զոհայնցման, քան մեծահասակաները, 
քանի որ երիտասարդներն ավելի մեծ հավանականություն ունեն շփման 
մեջ մտելու այլ երիտասարդների հետ, որոնք տարբեր մակարդակեներով 
ներգրավված են հանցավոր գործունեության կամ բռնության դրսևորում
ների մեջ [15]:

Հաջորդ տեսությունը, որը փորձ է կատարում բացատրել զոհայնացման 
ֆենոմենը, ամենօրյա գործունեության տեսությունն է: Տեսության կողմնա
կիցները պնդում են, որ զոհայնացումը և հանցագործ վարքը հասկանալու 
համար հարկավոր է վերլուծել անձի ամենօրյա գործունեությունը: Ամե
նօրյա գործունեություններն ընթացիկ, պարբերական գործունեություն
ներ են, որոնք ապահովում են բնակչության և անհատների հիմնական 
կարիքները: Նման գործունեությունները կարող են տեղի ունենալ տանը, 
աշխատավայրում կամ այլ վայրերում և հանգամանքներում: Հենց նման 
ամենօրյա գործունեությունը կարող է ծնել զոհային իրավիճակ, որն էլ, իր 
հերթին, կհանգեցնի անձի զոհայնացման [12]:

Ժամանակակից մոտեցումներից մեկը՝ զոհայնացման հավանա­
կանության մոդելը միավորում է վերը թվարկած երկու մոտեցումները և 
փորձում բացատրել, թե ինչպես անձի եկամուտը, սեռը, տարիքը և մի 
շարք այլ գործոններ կարող են նպաստել վերջինիս զոհայնացմանը: 
Այս տեսությունը շեշտադրում է անհատների սոցիալական անհավասա
րությունը զոհայնացման հավանականության մեջ, մասնավորապես հան
ցավոր զոհայնացման պայմաններում [15]:

Զոհայնացումը կարող է լինել նաև անձի վարքային դրսևորումների արդ
յունք: Նման մոտեցումն ուսումնասիրվել է զոհայնացման վարքային տեսության 
շրջանակներում: Ելնելով այս տեսության հիմնադրույթներից՝ կախված այն 
բանից, թե ինչ դեր կամ նշանակություն է ունենում անհատի վարքը զոհայ
նացման գործընթացում, զոհայնացման գործոնները կարող են լինել ակտիվ 
և պասիվ: Ակտիվ գործոնների շարքում առանձնացնում են անձի կողմից 
տարաբնույթ հրահրումները̀ ինչպես վարքային, այնպես էլ խոսքային, որոնք 
հենց պայմանավորում են զոհայնացման վարքային բաղադրիչը: Պասիվ 
զոհայնացման գործոնների շարքում առանձնացնում են, օրինակ, կրոնը, 
սեռական կողմնորոշումը, սեռը կամ էթնիկական պատկանելությունը [14]:

Ելնելով վարքային տեսությունից` գրականությունում հանդիպում են 
զոհերի դասակարգման տարբեր մոտեցումներ, որոնք բացահայտում են 
անձի դերը զոհայնացման գործընթացում: Համաձայն առավել հաճախ 
հանդիպող դասակարգման հանդիպում ենք հետևյալ տեսակներին. լիովին 
անմեղ կամ «իդեալական» զոհ` նման անձինք, վարքային տեսանկյունից, 
ոչինչ չեն անում, ինչը կարող է նպաստել վերջիններիս զոհայնացմանը; զոհ, 
որի մեղքի բաժինն ավելի քիչ է, քան հանցագործինը̀  նման անձինք կարող 
են բնորոշվել հակահասարակական վարք ցուցաբերու միտումով; զոհ, որը 
նույնքան մեղավոր է, որքան հացագործը; և վերջապես, զոհ, որն առավել 
մեղավոր է, քան հանցագործը̀  կարող է լինել զոհ–հրահրիչ, որը հանդիսա
նում է խթան զոհածին իրադրության ստեղծման համար [5, 10, 13]:

Վերը թվարկված բոլոր տեսությունները, ինչպես նաև մի շարք այլ 
տեսություններ, միտված են բացատրելու զոհայնացման էությունը, բայց 
չկա մեկ միասնական տեսություն, որը կարողանար մինչև վերջ բացատրել 
այդ երևույթը:

Այսպիսով, կարելի է գալ այն եզրահանգման, որ ժամանակակից հոգե
բանական գիտությունում գոյություն չունի մեկ ընդհանուր հայեցակարգ, 
որը կբացատրեր անձի զոհայնության և զոհայնացման առաջացման 
պատճառներն ու մեխանիզմները: Բայց, այնուամենայնիվ, հարկավոր է 
նշել, որ հետազոտողների մեծ մասը հանգում է այն բանին, որ այդ սոցիալ-
հոգեբանական ֆենոմենների հիմքում ընկած է հոգեբանական, ֆիզիոլո
գիական, կենսաբանական, սոցիալական, տնտեսական, կառուցվածքա
յին, համակարգային և հասարակական գործոնների համադրությունը: 

Հաշվի առնելով այն հանգամանքը, որ զոհի ուսումնասիրությունները 
սկսվել են հանցագործ–զոհ համատեքստում և հիմնական շեշտը դրվել է 
հանցագործ անձի ուսումնասիրության վրա, իսկ զոհը դիտարվկել է որպես 
հանցանքի իրականացման գործընթացում այս կամ այն չափով մեղավո
րութուն ունեցող սուբյեկտ, կարևորվում են այն բոլոր միջառարկայական 

ուսումնասիրությունները, որոնք ուղղված են անձի զոհայնության ուսում
նասիրություններին: Հոգեբանական տեսանկյունից այս տեսությունների 
վերլուծությունը կարևորվում է նրանով, որ եթե քրեաբանները, իրավա
բանները և իրավական դաշտի այլ ներկայացուցիչներ դիտարկում են 
գերազանցապես հանցագործ–անձ համակարգը՝ որպես սոցիալական 
երևույթ, նպատակ ունենալով նվազեցնել հանցագործությունների իրա
կանացումը, հոգեբանների համար առաջնային է անձի զոհայնացման` 
որպես անձնային խոցելիության ուսումնասիրումը, այն գործոնների և 
պայմանների ուսումնասիրությունը, որոնք  նպաստում են զոհայնացման 
ձևավորմանն ու դրսևորմանը, ինչպես նաև բացահայտել զարգացման 
վաղ շրջանում անձի զոհայնացման կանխարգելման հնարավոր ուղիները: 

